
[C8r] Bien voy que ne vous fiez pas
En moy, tant que vous deussiez:
Se vostre conseil me deissiez,
Sachez de moy certainement
Bien je le tiendray celeement;
Plustost me laisseroys sans faulte
Tirer les dentz l’une aprés l’autre
Que vostre secret deceller.
Le Chevalier
Vray Dieu, vueillez moy consoler!
Helas, mon seigneur, je vous prie
Que de ce n’aye villennie:
Je vous jure Dieu sans mentir
Que plus cher j’auroye mourir
Que perdre ce que je perdroye:
C’est tout mon soulas et ma joye,
Toute ma lyesse et plaisir.
Se je luy faisoys desplaisir
Je seroye certes mauldit.
Au convencier elle me dit
Que tantost mourir se lairroit
Quant nostre amour sceue seroit
De nul homme qui fust vivant.
Le Duc

Chevalier, je fais convenant

